
SEKAPUR SIRIH
KETUA PENGARAH JAWHAR

Alhamdulillah, bersyukur kehadrat Allah SWT kerana izin dan kurnia-
Nya maka terhasillah Manual Menangani Khurafat di Tanah Suci ini.

JAWHAR mengambil inisiatif menerbitkan manual ini adalah antara 
lain untuk dijadikan rujukan serta panduan kepada masyarakat yang 
berhasrat untuk menunaikan ibadah di tanah suci. Saban tahun 
terdapat peningkatan jumlah jemaah yang pergi menunaikan umrah 
atau pun haji namun tidak banyak buku rujukan berkaitan isu-isu 
khurafat diterbitkan di pasaran yang boleh dijadikan panduan. 

Isu-isu yang berkaitan khurafat adalah sangat penting untuk diberi 
perhatian oleh jemaah kerana perkara ini dikhuatiri menjejaskan 
akidah umat Islam. Sekiranya akidah tidak dipelihara dengan baik 
dan sempurna maka ianya akan menjejaskan amal ibadah yang 
dilakukan. Umat Islam perlu menunjukkan contoh yang baik dan 
bersih daripada segala unsur syirik ke arah pemantapan iman yang 
teguh.

Di kesempatan ini saya mengucapkan ribuan terima kasih kepada 
panel yang dilantik oleh JAWHAR iaitu YBhg. Dato’ Md. Daud bin 
Che’ Ngah mantan Pengurus Besar Bimbingan Haji, Lembaga 
Tabung Haji (LTH) dan YBhg. Sahibussamahah Ustaz Tajul Urus 
bin Abdul Halim, Timbalan Mufti Negeri Perlis merangkap Ahli 
Jawatankuasa Penasihat Ibadah Haji (AJPIH) di atas komitmen, 
perkongsian ilmu serta pengalaman yang diberikan. Turut diberikan 
penghargaan kepada sekretariat JAWHAR yang terlibat di dalam 
menerbitkan manual ini.

Akhir kata, harapan saya semoga penerbitan Manual Menangani 
Khurafat di Tanah Suci ini dapat memberikan manfaat kepada 
masyarakat yang berhasrat untuk beribadah di tanah suci khususnya 
dan umat Islam secara umumnya.

Sekian, terima kasih. 

DATO’ SELAMAT BIN PAIGO

GLOSARI

Akidah:
pegangan

Haji:
mengunjungi Baitullah al-Haram di Mekah pada bulan-bulan haji 
untuk mengerjakan ibadah tertentu menurut syarat-syaratnya.

Khurafat: 
kepercayaan karut yang direka-reka dan diadakan untuk membentuk 
suatu keyakinan tentang berlakunya baik atau buruk.

Nas Syarak:
merujuk kepada al-Quran dan Sunah.

Syirik:
perbuatan menyekutukan Allah SWT dalam apa juga bentuk sama 
ada perkataan, pegangan, perbuatan dan iktiqad.

Tanah Suci:
merujuk kepada Mekah al-Mukarramah dan Madinah Munawwarah.

Umrah:
mengunjungi Baitullah al-Haram di Mekah dengan mengerjakan 
ibadah tertentu, mengikut syarat-syaratnya pada bila-bila masa.

BAB 1

PENDAHULUAN

1.1	 PENGENALAN

Mekah al-Mukaramah dan Madinah Munawwarah merupakan dua 
tanah suci bagi umat Islam dan menjadi tempat tumpuan untuk 
melaksanakan ibadah haji/umrah dan ziarah. 

Mengunjungi Baitullah untuk menyempurnakan ibadah haji/umrah 
dan ziarah merupakan cita-cita murni bagi setiap umat Islam. Namun, 
terdapat dalam kalangan umat Islam yang kurang persediaan 
dari sudut ilmu pengetahuan, malahan ada yang tidak memahami 
perkara-perkara asas untuk mengerjakan ibadah tersebut. Terdapat 
jemaah yang tidak mendalami hukum-hakam mengenai haji/umrah, 
ditambah pula dengan kejahilan hukum-hakam mengenai akidah 
yang menjejaskan kualiti ibadah mereka kerana terikut dengan 
kebiasaan yang dipegang sebagai adat.

Apabila mereka mengerjakan ibadah dalam keadaan tidak bersedia, 
maka terjadilah perlanggaran hukum yang boleh mencacatkan 
kesempurnaan ibadah tersebut. Hal ini berlaku kerana mereka 
mengikut perbuatan jemaah yang kurang arif tentang ibadah itu. 
Kebanyakan jemaah mewarisi amalan khurafat yang diamalkan 
masyarakat setempat walaupun ada dalam kalangan mereka pernah 
menunaikan haji/umrah.

1.2	 OBJEKTIF PENERBITAN MANUAL

i.	 Menyediakan Manual Menangani Khurafat di Tanah Suci dalam 
konteks masyarakat Islam di Malaysia;

ii.	 mengenal pasti faktor berlakunya khurafat yang berkaitan 
dengan tanah suci dan pandangan pihak berautoriti di Malaysia; 

iii.	 menyenaraikan sebahagian perkara-perkara khurafat yang 
dilakukan oleh jemaah umrah/haji sebelum, semasa dan 
selepas kembali dari tanah suci; 

iv.	 menentukan kaedah penyelesaian serta peranan Jabatan 
Wakaf, Zakat dan Haji (JAWHAR) dalam menangani khurafat di 
tanah suci; dan

v.	 mencegah masyarakat daripada melakukan perbuatan khurafat. 

1.3	 SKOP PENERBITAN MANUAL

Manual ini memfokuskan kepada faktor dan kesan berlakunya 
khurafat di tanah suci, menyenaraikan perbuatan-perbuatan khurafat 
yang sering dilakukan oleh jemaah haji/umrah serta menentukan 
kaedah penyelesaian dan peranan Jabatan Wakaf, Zakat dan Haji 
(JAWHAR) dalam menangani isu ini.

1.4	 KESIMPULAN

Manual ini dihasilkan untuk mengenal pasti punca berlakunya 
khurafat dengan menyenaraikannya dan menentukan kaedah 
penyelesaian dalam menangani isu ini bagi memberi kesedaran 
kepada masyarakat Islam di Malaysia. Penyediaan manual ini amat 
penting dalam memberi kefahaman kepada umat Islam agar dapat 
melaksanakan ibadah dengan sempurna bertepatan dengan lafaz 
talbiah yang diucapkan oleh setiap jemaah supaya tiada berlaku 
syirik kepada Allah SWT.



3

Manual Menangani Khurafat di Tanah Suci

BAB 2

KHURAFAT

2.1	 PENGERTIAN KHURAFAT

Khurafat (Bahasa Arab: ٌخُراَفَة) ialah kepercayaan karut atau tahyul 
yang diada-adakan berpandukan kepada perbuatan-perbuatan dan 
kejadian-kejadian alam yang berlaku.

Khurafat menurut al-Mu’jam al-Wasit: )الحديث المستَمْلَحُ المكذوبُ:الخرُاَفَة( 
Bermaksud: “Cerita-cerita mempesona yang bercampur aduk 
dengan perkara dusta”.

Khurafat terjadi melalui pelbagai bentuk sama ada dalam ibadah, adat 
atau kebiasaan komuniti masyarakat. Khurafat menyebabkan ibadah 
haji/umrah yang dilaksanakan tidak sempurna dan mendatangkan 
dosa kerana sesetengah amalan tersebut membawa kepada syirik.

Istilah khurafat adalah istilah Bahasa Arab dan telah diterima pakai 
serta sinonim dalam masyarakat Melayu. Khurafat maksudnya 
kepercayaan karut yang direka-reka dan diadakan untuk 
membentuk suatu keyakinan tentang berlakunya baik atau buruk. 
Kepercayaan dan keyakinan tersebut dikaitkan dengan agama dan 
kejadian-kejadian alam yang berlaku lalu mentafsirkan kejadian itu 
akan membawa kepada bala bencana atau membawa tuah serta 
dianggap barakah.

2.2	 HUKUM KHURAFAT

Kebanyakan amalan khurafat boleh membawa kepada syirik dan 
bertentangan dengan akidah dan syariah Islam yang memusnahkan 
ibadah haji/umrah dan ibadah-ibadah lain. 

2.3	 CIRI-CIRI KHURAFAT

	 Antara ciri-ciri khurafat ialah:

i.	 Tidak didasarkan kepada nas-nas syarak sama ada al-
Quran atau Hadis.

ii.   	 Merupakan cerita-cerita rekaan, dongeng, khayalan atau 
kepercayaan karut dari seorang pengamal khurafat dan 
perbomohan.

iii.  	 Bersumberkan kepada kepercayaan-kepercayaan lama 
dan adat yang bercanggah dengan Islam.

iv. 	 Berbentuk pemujaan dan permohonan kepada makhluk 
halus untuk tujuan yang memudaratkan dan menyeleweng 
daripada akidah Islam.

v. 	 Menggunakan objek-objek tertentu seperti kubur, pokok 
dan sebagainya untuk tujuan yang tertentu.

vi.  	 Mempunyai unsur-unsur negatif pada akidah dan syariah 
Islam seperti amalan sihir.

2.4	 HADIS-HADIS YANG MELARANG PERBUATAN KHURAFAT

Antara hadis-hadis yang melarang melakukan perbuatan khurafat 
ialah:

َ مَنْ أَحْدَثَ فِ أَمْرِنَ هَذَا مَا  عَنْ عَائِشَةَ، قاَلَتْ: قاَلَ رَسُولُ اللَِّ صلى الله عليه وسلم:
ليَْسَ مِنْهُ فـهَُوَ رَدٌّ.رواه مسلم

Maksudnya: Daripada Aisyah r.a., beliau berkata: Rasulullah SAW 
bersabda: “Sesiapa yang mengada-adakan perkara baru dalam 
urusan (agama) kami ini yang bukan daripadanya, maka ia tertolak.” 
(Riwayat Muslim, Kitab Penghakiman, Bab: Pembatalan keputusan 
yang batil dan penolakan perkara-perkara baru, no. Hadis: 1718).

يـرََةُ  يـرََةُ ‌شِرْكٌ، ‌الطِّ عَنْ عَبْدِ اِلله بْنِ مَسْعُودٍ عَنْ رَسُولِ اِلله صلى الله عليه وسلم قاَلَ: ‌الطِّ
، وَلَكِنَّ اَلله يذُْهِبُهُ بِلتّـَوكَُّلِ. رواه أبو داود ‌شِرْكٌ ثَلَثً وَمَا مِنَّا إِلَّ

Maksudnya: Daripada Abdullah bin Mas‘ud r.a., Rasulullah صلى الله عليه وسلم 
bersabda:  “Tathayyur (percaya kepada sial atau nasib buruk) adalah 
syirik. Tathayyur adalah syirik (Diulangi tiga kali). Setiap daripada 
kita pasti terdetik (rasa itu), tetapi Allah menghilangkannya dengan 
tawakal.” (Riwayat Abu Daud, Kitab Perubatan, Bab mengenai 
tathayyur, no. Hadis: 3910, berkata al-Arnaa’ut, sanadnya sahih).

عَنْ أَبِ هُرَيـرَْةَ. وَالَْسَنِ، عَنِ النَّبِِّ صلى الله عليه وسلم قاَلَ: مَنْ ‌أتََى ‌كَاهِنًا أَوْ عَرَّافاً، 
قَهُ بِاَ يـقَُولُ، فـقََدْ كَفَرَ بِاَ أنُْزِلَ عَلَى مَُمَّدٍ. رواه أحمد فَصَدَّ

Maksudnya: Daripada Abu Hurairah dan Al-Hasan r.a., daripada 
Nabi صلى الله عليه وسلم, baginda bersabda: “Sesiapa yang mendatangi tukang tilik 
atau peramal, lalu mempercayai apa yang dikatakannya, maka 
sesungguhnya dia telah kufur terhadap apa yang telah diturunkan 
kepada Muhammad صلى الله عليه وسلم (Riwayat Ahmad, Musnad Abi Hurairah r.a., 
no. Hadith: 9536, berkata al-Arnaa’ut, hadith hasan, perawinya 
thiqah)

عَنْ عِمْرَانَ بْنِ حُصَيٍْ، أنََّهُ رأََى رجَُلً فِ عَضُدِهِ حَلْقَةً مِنَ صُفَرٍ، فـقََالَ 
لَهُ: مَا هَذِهِ؟ قاَلَ: نعُِتَتْ لِ مِنَ الْوَاهِنَةِ قاَلَ: أَمَا إِنْ مُتَّ وَهِيَ عَلَيْكَ 
وكُِلْتَ إِليَـهَْا، قاَلَ رَسُولُ اِلله صلى الله عليه وسلم: ‌ليَْسَ ‌مِنَّا ‌مَنْ ‌تَطيَّـَرَ 
نَ لَهُ أَظنُُّهُ قاَلَ: أَوْ سَحَرَ أَوْ سُحِرَ لَهُ.  َ لَهُ، وَلَ تَكَهَّنَ وَلَ تُكُهِّ وَلَ تُطُيِّ

رواه الطبراني في المعجم الكبير
   

Maksudnya: Daripada Imran bin Husain r.a., bahawa beliau melihat 
seorang lelaki pada lengannya ada gelang yang diperbuat daripada 
kuningan, lalu beliau bertanya: 
“Apakah ini?” Lelaki itu menjawab: “Ia disarankan kepada aku untuk 
merawat penyakit ‘al-wahinah’ (sejenis kelemahan pada tangan atau 
anggota badan).” Lalu Imran berkata: “Ketahuilah! Jika engkau mati 
dalam keadaan benda itu masih padamu, engkau akan diserahkan 
(bergantung) kepadanya (benda tersebut).” Rasulullah صلى الله عليه وسلم bersabda: 
“Bukan dari kalangan kami orang yang bertathayyur (percaya sial), 
atau yang dilakukan tathayyur untuknya, atau yang bertukang tilik, 
atau yang diminta tukang tilik untuknya.” (Aku rasa Baginda juga 
bersabda: “Atau melakukan sihir, atau diminta sihir untuknya.”) 
(Riwayat al-Ṭabarani dalam al-Muʿjam al-Kabir, Bab Ishak Ibn Ar-
Rabi’ Abu Hamzah al-Attar An Imran Ibn Husain r.a. no. Hadis: 355, 
berkata al-Munziri dalam at-Taghrib wal Tarhib (3042), sanadnya 
hasan).

2.5	 FAKTOR BERLAKU PERBUATAN KHURAFAT DI KALANGAN 
JEMAAH HAJI/UMRAH

	 Antara faktor berlakunya perbuatan khurafat di kalangan jemaah 
ialah:

i.	 Terlalu bersemangat untuk mendapatkan keberkatan 
sehingga mengamalkan perkara-perkara khurafat yang 
bukan dari ajaran Islam. 

ii.	 Tidak mempunyai tahap pengetahuan yang kukuh terhadap 

akidah dalam kalangan sebahagian umat Islam yang 
mendorong mereka melakukan khurafat dalam amalan 
seperti dalam ibadah haji/umrah. 

iii.	 Amalan khurafat di kalangan jemaah umrah/haji Malaysia 
juga biasanya berlaku tanpa disedari. Amalan khurafat 
yang sinonim dengan kepercayaan dan adat yang terbiasa 
mereka lakukan di dalam masyarakat menyebabkan 
mereka tidak merasakan amalan tersebut salah di mata 
mereka.

iv.	 Mengutamakan kepentingan peribadi ketika melakukan 
ibadah yang dianggap mempunyai keberkatan seperti 
membawa syiling atau mengambil kain kelambu Kaabah 
untuk dijadikan pelaris. 

v.	 Mempelajari serta mengikuti guru-guru atau individu yang 
tidak berkelayakan atau mempunyai agenda peribadi.

vi.	 Terikut-ikut dengan amalan khurafat jemaah haji/umrah 
dari negara lain kerana menyangka amalan itu adalah 
amalan yang betul. 

vii.	 Sudah terbiasa dengan keyakinan perkara khurafat ini 
betul dan sesuai dengan nafsu dan kehendak diri sendiri.

2.6	 GARIS PANDUAN KHURAFAT DAN AZIMAT MENURUT 
PERSPEKTIF ISLAM – JAKIM

Mesyuarat Lembaga Fatwa kali ke 23 pada 29 Syawal 1434H/ 
05 September 2013M sebulat suara menerima garis panduan 
tersebut seperti berikut:

	
Segala bentuk khurafat dan azimat sama ada yang berbentuk amalan 
atau kepercayaan boleh membawa kepada syirik dan bertentangan 
dengan akidah dan syariah Islam. Garis panduan ini dapat memberi 
panduan dan menjadi rujukan kepada seluruh umat Islam supaya 

tidak melibatkan diri dengan amalan-amalan dan kepercayaan yang 
boleh bercanggah dengan ajaran Islam.

Muzakarah Jawatankuasa Fatwa Majlis Kebangsaan Bagi Hal 
Ehwal Ugama Islam Malaysia (Jawatankuasa Muzakarah MKI) 
telah memutuskan bahawa bersetuju dengan garis panduan 
yang telah disediakan untuk dijadikan panduan kepada orang 
ramai:

i.	 Khurafat ialah semua cerita atau rekaan atau khayalan, 
ajaran-ajaran, pantang larang, adat istiadat, ramalan-ramalan, 
pemujaan atau kepercayaan yang menyimpang dari ajaran 
Islam. Khurafat juga merangkumi cerita dan perbuatan yang 
direka dan bersifat karut atau dusta.

ii.	 Azimat ialah satu bentuk permohonan untuk mendapatkan 
pertolongan atau bantuan bagi manfaat diri sendiri atau untuk 
memudharatkan orang lain dengan menggunakan objek-objek 
dan ayat-ayat tertentu yang dianggap mempunyai kesaktian 
atau kuasa ghaib yang melampaui kekuatan semula jadi apabila 
dijampi atau dipuja.

iii.	 Islam sangat menitikberatkan soal akidah dan syariat. Segala 
amalan dan kepercayaan yang tidak berdasarkan kepada 
sumber-sumber yang asal seperti al-Quran, hadis, ijmak dan 
qias ditolak Islam.

iv.	 Amalan memuja dan memohon pertolongan daripada jin seperti 
yang dilakukan oleh sesetengah bomoh atau dukun adalah 
syirik serta menyesatkan. Orang-orang yang bersahabat atau 
menggunakan jin dan tukang sihir atau tukang tenung adalah 
tergolong di dalam golongan orang-orang yang jahil dan 
menzalimi diri sendiri.

v.	 Amalan penggunaan azimat atau tangkal sebagai pelindungan 
diri seperti ilmu kebal, ilmu pengasih, ilmu pelemah hati, ilmu 
pendinding adalah menyeleweng daripada ajaran Islam.

2.7	 RESOLUSI MUZAKARAH HAJI PERINGKAT KEBANGSAAN 
BERKAITAN PERBUATAN KHURAFAT DI TANAH SUCI

RESOLUSI MUZAKARAH HAJI PERINGKAT KEBANGSAAN 
KALI KE-29 MUSIM HAJI 1434 HIJRAH

Kertas Kerja Ke Empat: Pemurnian Akidah Dalam Ibadah Haji 
Dan Umrah

i.	 Pengkursus Ibadah Haji Tanah Air (PEKTA) dan Pembimbing 
Ibadah Haji Tanah Suci (PIHTAS) hendaklah memberi 
peringatan kepada jemaah haji/umrah terhadap kegiatan yang 
menyeleweng daripada ajaran Ahli Sunnah wal Jamaah dan 
perkara-perkara khurafat seperti yang dibentangkan dalam 
kertas kerja pemurnian akidah dalam ibadah haji dan umrah.

ii.	 PIHTAS hendaklah sentiasa peka dan mengingatkan jemaah 
haji/umrah agar tidak terpengaruh dengan ajaran dan pegangan 
yang dibawa oleh kelompok/golongan yang menyeleweng 
semasa di tanah suci.

iii.	 Sebarang perbuatan khurafat hendaklah dijauhi sebelum, 
semasa dan selepas melaksanakan ibadah haji dan umrah.

iv.	 Jemaah haji/umrah hendaklah menjauhi amalan ibadah yang 
berbeza dengan apa yang diamalkan di Malaysia setelah pulang 
daripada tanah suci kerana boleh menimbulkan perpecahan 
umah.

v.	 Penyebaran dan pengamalan fahaman dan aliran lain yang 
bertentangan dengan Ahli Sunnah Wal Jamaah adalah dilarang 
sebagaimana yang diputuskan oleh Muzakarah Jawatankuasa 
Fatwa Kebangsaan.

BAB 3

KHURAFAT DI TANAH SUCI

Bab ini menyenaraikan sebahagian amalan-amalan khurafat yang 
dilakukan oleh masyarakat berhubung dengan tanah suci.

3.1	 KHURAFAT SEBELUM BERANGKAT KE TANAH SUCI

AMALAN KEPERCAYAAN

Memagar rumah dengan jampi 
serapah/mantera menggunakan 
bomoh yang dipercayai

Sebagai pendinding supaya rumah 
terjaga dan dilindungi ketika 
berada di tanah suci dari gangguan 
jin, pencuri dan sebagainya

Menulis azimat yang digantung 
atau di tanam di rumah

Pelindung kepada rumah dan 
penghuni rumah dan memberi 
balasan kepada penceroboh

Mengamalkan minum air bacaan 
Yasin beramai-ramai sebelum 
berangkat (Tidak terdapat dalam 
nas)

Memohon keberkatan sepanjang 
pejalanan

Dilarang untuk memijak bendul 
rumah sewaktu melangkah keluar

Jika dipijak menandakan tidak 
akan kembali semula

Sesudah keluar dari rumah, 
dilarang untuk menoleh/ 
memandang ke belakang melihat 
rumah

Jika dipandang, pekerjaan 
hajinya tidak sempurna kerana 
hatinya masih mengingati tempat 
kediamannya. 

Jika tertinggal sesuatu barangan, 
dilarang untuk berpatah balik bagi 
mengambil barangan tersebut

Jika berpatah balik akan ditimpa 
musibah



12

Manual Menangani Khurafat di Tanah Suci

Keluar rumah melalui arah tertentu/ 
arah angin berdasarkan firasat 
orang yang dipercayai seperti 
bomoh dan sebagainya

Akan ditimpa musibah sekiranya 
tidak patuh arahan

Membawa tangkal azimat 
sepanjang perjalanan

Melindungi diri daripada musibah 
dan diharap mendapat keuntungan

Membawa duit untuk dijadikan ibu 
duit

Mendapatkan keuntungan selepas 
balik dari tanah suci.

Membawa uri, rambut dan kuku 
bayi untuk ditanam di Tanah Haram

Anak tersebut akan menjadi orang 
yang ternama dan disukai ramai.

Menulis dua kalimah syahadah 
di atas dua helai kertas sehelai 
ditinggal di tanah air manakala 
sehelai lagi dibawa ke tanah suci

Dapat Kembali ke tanah air dan 
tidak meninggal dunia di tanah 
suci.

3.2	 KHURAFAT SEMASA BERADA DI MADINAH

AMALAN KEPERCAYAAN

Tawaf kubur Nabi SAW/ Masjid 
Nabawi

Mendapat syafaat

Memohon hajat kepada Nabi SAW Memperolehi syafaat dan doa 
dimakbulkan

Mengusap dan mengucup dinding 
kubur masjid/pintu/ pagar/

Memperolehi syafaat dan 
keberkatan

Berdoa mengadap kepada Makam 
Nabi SAW

Nabi SAW akan mengurniakan 
segala hajat yang dipohon

Melempar duit syiling ke dalam 
kawasan perkuburan Baqi’

Memohon berkat

Memohon hajat kepada ahli kubur 
Baqi’

Memakbulkan hajat dan 
diperkenankan doa

Meratap dan memohon hajat di 
kubur para sahabat

Mendapatkan keberkatan serta 
dimakbulkan doa

Mengutip batu dan tanah di Jabal 
Romah

Untuk mengubat sebarang 
penyakit

Memohon hajat kepada ahli 
Syuhada Uhud

Memakbulkan hajat serta 
diperkenankan doa

Mengutip batu dan tanah di sekitar 
Bukit Uhud

Sebagai azimat menghilangkan 
penyakit

Mengusap dan mengucup dinding 
makam Syuhada Uhud

Mendapatkan keberkatan

Melakukan solat di Masjid Qiblatain 
menghadap ke arah Baitul Maqdis

Mengambil berkat sempena 
amalan Nabi SAW sebelum 
bertukar kiblat

Memohon hajat kepada ahli 
Syuhada Uhud

Memakbulkan hajat serta 
diperkenankan doa

3.3 KHURAFAT SEMASA BERADA DI MEKAH

AMALAN KEPERCAYAAN

Dilarang untuk melihat cermin 
semasa berada dalam ihram

Jika dilihat muka akan menjadi 
hodoh dan orang tidak suka 
melihatnya

Menyapu-nyapu tiang masjid dan 
diusap ke muka

Menambah seri wajah

Mengetuk pintu Masjidil Haram 
dan gelang kuncinya di kawasan 
Saei sebagai simbolik kepada 
mengetuk pintu rezeki

Jika tidak dilaksanakan, rezeki 
akan tertutup selama-lamanya

Membawa pulang kain ihram dan 
diwasiatkan untuk dijadikan kain 
kafan setelah meninggal dunia

Menghindar diri daripada seksa 
kubur

Membeli khusus kain putih yang 
hendak dijadikan kafan dan 
dibasuh dengan air zam-zam di 
Mekah, disimpan serta diwasiatkan 
untuk dijadikan kain kafan setelah 
meninggal dunia

Munkar dan Nakir tidak akan 
memukul badan yang dibalut 
dengan kain tersebut

Mandi air hujan di bawah curahan 
air pancuran emas (Mizab)

Agar sembuh segala penyakit 
dan tidak akan terkena penyakit 
berjangkit serta memperolehi 
keberkatan berganda

Menadah dengan tapak tangan 
dan meminum air daripada 
pancuran emas (Mizab) 

Mencari keberkatan dan 
memperolehi fadilat tertentu 
seperti kesembuhan penyakit

Menggunting atau memotong 
serta menyimpan cebisan kelambu 
Kaabah

Dijadikan tangkal azimat

Meminum air dari rendaman 
cebisan kelambu Kaabah

Mencari keberkatan

Meletakkan duit di bawah kelambu 
Kaabah di kawasan Multazam

Memohon supaya mendapat 
keberkatan Kaabah berpanjangan 
yang dianggap sebagai ibu duit

Berdoa memohon kepada Kaabah Beranggapan bahawa Allah SWT 
berada di dalam Kaabah

Membawa kismis/kurma atau air 
ketika tawaf

Mendapatkan keberkatan dan 
menjadi penawar

Menganggap tiang yang terdapat 
di dalam Masjid al-Haram boleh 
dibeli untuk diwakafkan

Jaminan masuk ke dalam syurga

Mencabut bulu penyapu dari 
Masjidil Haram untuk dibawa 
pulang

Mudah terkenal dan disukai ramai 
serta dijadikan tangkal azimat

Mengutip makanan burung merpati 
di sekitar Masjid al- Haram untuk 
dibawa pulang

Mengubati wanita yang mandul 
supaya dapat anak

Menyapu dinding Kaabah dengan 
serban atau jubah atau sejadah 

Mendapat keberkatan

Membeli cincin atau batu permata 
yang terpilih

Mendapat keberkatan yang 
dianjurkan penjual cincin

Membawa pulang kismis yang 
dibawa ketika tawaf

Menganggap sebagai penawar 
penyakit, penerang hati dan ubat 
yang sangat mujarab

Memuja dan mendapatkan 
perkhidmatan makhluk halus 
(contoh toyol)

Untuk mendapat habuan 
kemewahan luar biasa apabila 
pulang seperti mengarahkan toyol 
mencuri duit atau sebagainya 
untuk kepentingan dirinya.

Membeli tasbih, cincin, rantai, 
gelang yang diperbuat daripada 
kayu koka

Dipercayai bahawa mempunyai 
keberkatan yang luar biasa, 
berkuasa untuk menyembuhkan 
penyakit dan melindungi atau 
mengelak daripada musibah

Memeluk tiang jin dalam Masjid 
al-Haram (Di sebelah pintu Babul 
Fatah dan kawasan-kawasan lain)

Memanjangkan umur

Mengucup makam Ibrahim Mendapat keberkatan hidup

Menyentuh/mengusap Hijir Ismail Mendapat keberkatan hidup

Menyapu kain ihram atau serban 
di dinding Kaabah

Mendapat keberkatan hidup dan 
menambah keimanan

3.4 KHURAFAT SEMASA BERADA DI MASYA’IR (ARAFAH, 
MUZDALIFAH DAN MINA)

AMALAN KEPERCAYAAN

Mengambil tali khemah di Arafah Melariskan perniagaan

Mencuri tali perkhemahan di 
Arafah dan Mina

Dijadikan tangkal bagi tujuan 
pelaris untuk jualan dan 
memperbanyakkan tangkapan 
ikan

Membawa pulang tanah atau 
debu dari Arafah untuk upacara 
memijak tanah bagi bayi yang baru 
dilahirkan

Menghindarkan bayi tersebut 
daripada terkena sebarang 
penyakit dan menjadikannya 
gagah berani

Mengutip 7 biji batu Arafah Menutup 7 pintu neraka

Menulis nama calon pasangan dan 
berdoa di Jabal Rahmah

Untuk bertemu jodoh

Mengusap serta mencium batu 
yang berada di puncak Jabal 
Rahmah

Mendapat keberkatan sempena 
pertemuan Nabi Adam AS dan 
Hawa

Beriktikad bahawa terdapat fadilat 
yang khusus di Jabal Rahmah 
selain waktu wukuf 

Terdapat fadilat yang lain selain 
daripada hari wukuf

Melakukan solat menghadap batu 
di Jabal Rahmah

Berkeyakinan taubat diterima 
seperti yang berlaku kepada Nabi 
Adam AS.

Mengutip batu di Jabal Rahmah 
untuk dibawa pulang dan direndam 
di dalam air

Dijadikan ubat dan penawar bagi 
segala macam penyakit

Mengutip batu di Muzdalifah untuk 
dibawa pulang ke tanah air

Mendapatkan keberkatan dan 
sebagai pelaris perniagaan

Mengumpul pasir di Mina untuk 
dibawa balik ke tanah air

Pasir ditabur di sawah/kolam ikan/
laut dipercayai untuk mendapat 
hasil yang banyak 

Mengutip batu di Mina untuk 
dibawa balik ke tanah air

Direndam di dalam air untuk 
dijadikan ubat

Mengeringkan lebihan nasi di Mina 
dan dijemur untuk dibawa pulang

Dijadikan makanan sebagai 
penerang hati

Melontar syaitan di Jamarah 
dengan batu/kasut/selipar/ payung

Menganggap jamarah itu adalah 
syaitan

Meninggalkan kasut/selipar di 
Jamarah

Penghinaan kepada syaitan/jin di 
kawasan Jamarah

3.5	 KHURAFAT SELEPAS KEMBALI DARI TANAH SUCI

AMALAN KEPERCAYAAN

Mengurung diri selama 40 hari di 
rumah (tanpa solat berjemaah di 
masjid)

Menjaga kemabruran haji dan 
tidak terlibat dari sebarang maksiat 
duniawi

Membuat majlis kenduri 
kesyukuran kerana tidak 
meninggal dunia di tanah suci

Menganggap bahawa hajinya 
mabrur kerana dapat kembali 
semula ke tanah air

Menyimpan kain ihram untuk 
dijadikan sebagai kain kafan 
setelah meninggal dunia

Tidak diseksa di dalam kubur

Tidak bercakap atau bergaul 
dengan orang ramai selama satu 
tempoh tertentu

Mengelak daripada mendengar 
dan bercakap perkara sia-sia 
(dalam menjaga kemabruran haji)

Tidak menunaikan solat fardu 
setelah kembali ke tanah air

Beranggapan bahawa solat di 
tanah suci telah merangkumi solat 
sepanjang hayat

3.6	 KESAN AMALAN KHURAFAT KEPADA IBADAH HAJI/
UMRAH

i.	 Amalan khurafat membawa kepada kerosakan ibadah haji/
umrah dan penyelewengan akidah jika terlalu percaya dan 
taksub dengan amalah khurafat tersebut.

ii.	 Menjurus kepada amalan jahiliyah yang songsang daripada 
ajaran Islam dan tidak mencapai Maqasid Shariah.

iii.	 Jika tidak dibendung, dikhuatiri akan diwarisi amalan khurafat 
tersebut dan menjadi ikutan kepada generasi akan datang.

iv.	 Amalan haji dan umrah tidak mabrur dan dikhuatiri tidak sah 
jika kepercayaan khurafat dijadikan satu amalan yang dianggap 
betul dalam ajaran Islam. 

v.	 Menghilangkan keberkatan hidup.

vi.	 Segala pengorbanan seperti wang ringgit, masa, tenaga, 
ilmu dan ibadah akan menjadi sia-sia serta amat merugikan 
disebabkan terlibat dengan amalan khurafat.

BAB 4

PENUTUP

4.1	 CADANGAN PENYELESAIAN

Bagi mengatasi masalah khurafat dalam kalangan jemaah haji/
umrah, pendidikan kerohanian yang menekankan kepada 
pemurnian akidah dan kemuliaan akhlak perlu dititikberatkan. Bakal 
haji/umrah hendaklah dipupuk dengan pegangan akidah yang benar 
untuk dihayati sepanjang masa hidupnya, lebih-lebih lagi ketika 
menunaikan haji/umrah.

Para jemaah haji/umrah hendaklah melakukan ibadah haji/umrah 
berdasarkan syariat yang dibawa oleh Nabi SAW berdasarkan hadis: 

 خُذُوا ‌عَنِّ ‌مَنَاسِكَكُمْ
 
Maksudnya: “Ambillah daripada aku, amalan manasik haji/umrah 
kamu”. (Riwayat An-Nasaai, Kitab Manasik Haji, Bab: Menunggang 
ke tempat melontar dan bernaung bagi yang berihram, no. Hadis 
3062, daripada Jabir Ibn Abdullah r.a., berkata Ibn Khuzaimah dalam 
sahihnya, hadis sahih)

Jemaah haji/umrah hendaklah menjauhi segala perbuatan yang syirik 
serta perbuatan yang boleh membawa kepada syirik sepertimana 
yang diikrar dalam talbiah.

Antara kaedah penyelesaian bagi permasalahan khurafat adalah 
seperti berikut:

i.	 Jemaah haji/umrah hendaklah memahami bahawa ibadah ini 
adalah perintah Allah SWT mengikut peraturan syariah yang 
amat khusus dan tidak boleh mengambil amalan tambahan 
yang luar daripada peraturan syarak. Tindakan ini boleh 
mengelakkan daripada amalan khurafat.

ii.	 Bakal jemaah haji/umrah hendaklah mengikuti dan mempelajari 
hukum-hakam agama khususnya dalam umrah dan haji sebelum 
menunaikannya. Dengan pengetahuan yang menyeluruh akan 
dapat mengelakkan diri jemaah daripada terikut-ikut dengan 
amalan-amalan salah yang dilakukan oleh jemaah haji lain 
yang tidak diketahui puncanya.

iii.	 Sebarang amalan yang dipetuakan oleh orang yang diragui 
keilmuannya maka hendaklah dipastikan terlebih dahulu 
daripada orang lain yang lebih berwibawa atau daripada 
sumber syariah yang disepakati oleh pihak berkuasa agama 
seperti Ahli Jawatankuasa Penasihat Ibadah Haji, para mufti 
dan sebagainya.

iv.	 Pihak pengendali dan pembimbing haji/umrah yang berkaitan 
perlu menambah penekanan dan peringatan mengenai perkara 
khurafat kepada para jemaah haji/umrah terutamanya sewaktu 
kursus dan sekitar waktu sebelum penerbangan ke Mekah 
seperti menyenaraikan khurafat yang pernah dilakukan oleh 
jemaah sebelum ini kerana kebiasaan jemaah tidak didedahkan 
tentang perkara khurafat.

v.	 Pembimbing jemaah haji seperti mutawif dan pegawai 
pengiring yang lain perlu memastikan setiap jemaah di bawah 
bimbingannya cukup bersedia dengan pengetahuan dan 
mengikut rukun-rukun yang sedia ada dengan tertib.

vi.	 Para penceramah hendaklah dipilih dalam kalangan mereka 
yang berkelayakan. Modul khurafat secara khusus perlu 
dimasukkan ke dalam kurikulum ibadah haji atau kursus umrah 
dengan ditekankan keburukannya.

vii.	 Penekanan bahawa tanah suci Mekah bukanlah tempat untuk 
melakukan perkara khurafat sebagai amalan tambahan yang 
mengundang kemurkaan Allah SWT tanpa disedari.

viii.	 Penekanan bahawa dalam melaksanakan ibadah haji/umrah 
jemaah akan menemui pelbagai dugaan daripada Allah SWT 
yang perlu diterima dengan sabar. Setelah seseorang jemaah 
melakukan ibadah haji/umrah yang belum pernah dilakukan 
maka hendaklah mengikut peraturan rukun dan wajib yang 
sempurna serta bertawakal kepada Allah SWT.

4.2	 PERANAN JAWHAR DALAM ISU KHURAFAT DI TANAH 
SUCI

i.	 Menyediakan Manual Menangani Khurafat di Tanah Suci yang 
boleh menjejaskan akidah dalam konteks masyarakat Islam di 
Malaysia.

ii.	 Mengadakan kempen kesedaran, program pendidikan dan 
penerangan secara berkala kepada masyarakat awam kerana 
masih terdapat umat Islam di Malaysia yang tidak didedahkan 
dengan masalah khurafat dan mereka melakukan dengan 
berleluasa. 

iii.	 Mengadakan perjumpaan bersama pengendali haji dan umrah 
bagi membincangkan isu-isu berkaitan akidah dan khurafat 
dalam ibadah haji dan umrah yang boleh membawa kepada 
penyelewengan akidah dengan menyenaraikan amalan 
khurafat yang diselaraskan dan mendapat pengiktirafan oleh 
penguasa agama. 

4.3	 PENUTUP

Tanah suci Mekah al-Mukarramah dan Madinah Munawwarah 
adalah dua tempat yang didambakan oleh setiap umat Islam 
untuk mengunjunginya kerana mempunyai keberkatan yang telah 
dijanjikan. Namun, terdapat dalam kalangan masyarakat melakukan 
khurafat yang telah dilarang oleh agama Islam. Perbuatan khurafat 
boleh menjurus kepada mensyirikkan Allah SWT. Oleh yang 
demikian, menjauhi perbuatan khurafat sangat dituntut dalam Islam 
bagi menjamin amal ibadah yang dilakukan diterima oleh Allah SWT.

